TEKS UCAPAN ALU-ALUAN

EN. ZAHARI BIN AZIZ

TIMBALAN KETUA PENGARAH (PENDIDIKAN) MARA
MAJLIS KONVOKESYEN KE-10 TVETMARA BINTULU

Assalamualaikum Warahmatullahi Wabarakatuh, Salam Sejahtera,
Salam Segulai Sejalai, Salam Malaysia MADANI dan Salam Luar

Bandar Sejahtera.
Salam hormat dan salam sejahtera.

1. Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan limpah rahmat dan izin-Nya, kita dapat
bersama-sama berhimpun dalam Majlis Konvokesyen Ke-10
TVETMARA Bintulu.

2. Terlebih dahulu, saya ingin merakamkan setinggi-tinggi ucapan
tahniah kepada semua graduan. Kejayaan yang diraikan pada hari
ini bukanlah hasil usaha individu semata-mata, sebaliknya lahir
daripada doa yang tidak pernah putus daripada ibu bapa,
pengorbanan keluarga, bimbingan para pensyarah serta sokongan
selurun warga TVETMARA Bintulu yang telah mendidik dengan
penuh dedikasi.

Hadirin yang saya hormati sekalian,

3. Majlis konvokesyen kali ini mempunyai makna yang cukup
istimewa. Buat julung kalinya, kita meraikan para graduan di bawah
identiti baharu TVETMARA Bintulu, yang sebelum ini dikenali

sebagai Institut Kemahiran MARA Bintulu. Penjenamaan ini bukan



sekadar pertukaran nama, malah melambangkan transformasi
besar pendidikan teknikal dan vokasional MARA dalam membina
sebuah ekosistem TVET yang lebih moden, lebih bersepadu dan
lebih responsif terhadap perubahan teknologi serta keperluan

industri masa hadapan.

. Transformasi ini digerakkan dengan satu aspirasi yang jelas, iaitu
"Building Talent, Generating Future"”. Falsafah ini
menggambarkan komitmen TVETMARA untuk bukan sahaja
melahirkan tenaga kerja mabhir, tetapi membangunkan bakat yang
mampu mencipta nilai, menerajui inovasi dan memacu

pembangunan ekonomi negara.

. Dengan rasa berbesar hati, ingin saya kongsikan bahawa MARA
menguruskan salah satu ekosistem TVET terbesar di Malaysia yang
merangkumi 270 institusi pendidikan, termasuk 231 GIATMARA,
25 TVETMARA, 12 kampus Universiti Kuala Lumpur (UniKL),
satu (1) German-Malaysian Institute (GMI) serta (1) Malaysia-
China Institute (MCI).

. Secara keseluruhannya, ekosistem ini memberi manfaat kepada
lebih 117,000 pelajar, disokong oleh hampir 7,500 warga kerja,
dan telah melahirkan lebih 879,000 alumni yang kini menyumbang

kepakaran dalam pelbagai sektor strategik negara.

Menyentuh TVETMARA sahaja; sebanyak 25 institusi
beroperasi di seluruh Malaysia, menawarkan 432 program
pengajian merentasi 14 kluster industri strategik (Contoh:
perubatan, civil & architecture, information & computing,
electrical & electronic dan lain-lain), dengan lebih 16,714

pelajar sedang mengikuti pengajian. Secara keseluruhannya,



ekosistem pendidikan TVET MARA kini memberi manfaat kepada
lebih 117,000 pelajar, sekali gus membuktikan bahawa
TVETMARA telah berkembang sebagai antara penyedia
pendidikan teknikal dan vokasional yang terbesar serta paling

komprehensif di negara ini.

8. Pada abad ini, TVETMARA berjaya mencatat kadar
kebolehpasaran graduan sebanyak 97.94 peratus, satu
pencapaian yang mencerminkan keyakinan tinggi industri

terhadap kualiti graduan yang dilahirkan.

9. Lebih membanggakan, kekuatan TVETMARA bukan hanya diukur
melalui jumlah institusi atau program yang ditawarkan, tetapi
melalui keupayaannya melahirkan graduan yang benar-benar
memenuhi keperluan industri. Menerusi pendekatan Industry
Based Education and Training (IBET), TVETMARA telah menjalin
lebih 772 kolaborasi strategik bersama industrl strategik,
melibatkan pembangunan Kkurikulum, latihan industri, pensijilan
profesional, pemindahan teknologi serta laluan kerjaya kepada

graduan.
Hadirin yang dihormati,

10. Sering kali juga saya zahirkan, hala tuju TVET MARA tidak lagi
sekadar melahirkan pencari pekerjaan, tetapi membentuk future-
ready talents yang mempunyai kompetensi teknikal, daya fikir
kritis, budaya inovasi, keupayaan digital, nilai keusahawanan dan
integriti yang tinggi. Graduan hari ini perlu bersedia menjadi
pencipta teknologi, penyelesai masalah dan pemimpin industri
yang mampu bersaing bukan sahaja di peringkat nasional, malah

di pentas global.



11. Sejak penubuhan MARA yang berusia 60 tahun, MARA terus
komited memperkasa pendidikan, keusahawanan dan
pembangunan ekonomi Bumiputera. Segala usaha ini dipacu
berasaskan tiga tonggak utama yang menjadi falsafah MARA, iaitu

Penyertaan, Pemilikan dan Penguasaan (3P).

12. Penyertaan membuka ruang kepada lepasan Institusi Pendidikan
MARA (IPMA) untuk menjadi tenaga mahir dalam sektor ekonomi
negara. Pemilikan pula meningkatkan bilangan usahawan
bumiputera yang berdaya saing bagi memastikan pemilikan dan
penciptaan kekayaan dapat dicapai. Manakala Penguasaan
menjadi destinasi tertinggi, iaitu melahirkan Bumiputera yang
bukan sekadar menjadi peserta, tetapi menerajui perniagaan dan
aktiviti ekonomi secara lebih menyeluruh di setiap rantaian bekalan

dalam industri strategik.

13. Inilah falsafah yang mendasari setiap langkah MARA. Melalui
pendidikan, kita membangunkan modal insan. Melalui
keusahawanan, kita melahirkan usahawan yang berdaya tahan
dan mencipta kekayaan. Melalui pelaburan strategik pula, kita
memastikan kelestarian organisasi agar manfaatnya dapat terus

diwariskan kepada generasi akan datang.
Hadirin yang saya hormati,
BINTULU MENJADI PILIHAN

14. Pemilihan Bintulu sebagai lokasi strategik pembangunan TVET
bukanlah suatu kebetulan. Bintulu kini muncul sebagai antara hab
tenaga dan perindustrian paling penting di Malaysia, dengan

perkembangan pesat dalam sektor minyak dan gas, hidrogen,



tenaga boleh diperbaharui, pembuatan berteknologi tinggi serta
ekonomi rendah karbon. Landskap baharu ini menuntut modal
insan yang bukan sahaja memiliki kemahiran teknikal, malah
mampu menguasai teknologi baharu, berfikiran global dan
sentiasa bersedia untuk menyesuaikan diri dengan perubahan

industri.

15. Justeru, MARA melihat TVETMARA Bintulu bukan sekadar sebuah
institusi pendidikan, tetapi sebagai medan melahirkan bakat
tempatan yang akan mengisi keperluan industri strategik negeri
sendiri. Kita mahu lebih ramai anak Sarawak menjadi jurutera,
teknologis, penyelia teknikal, pakar automasi dan profesional yang
menerajui  syarikat-syarikat utama seperti PETROS serta
keseluruhan rantaian industri tenaga yang sedang berkembang

pesat di negeri ini.
Saudara dan saudari graduan,

16. Sijil dan diploma yang diterima pada hari ini bukanlah noktah
kepada perjalanan menuntut ilmu. Teruslah meningkatkan
kompetensi, menguasai teknologi baharu, mendapatkan pensijilan
profesional dan memperkukuh nilai kepimpinan agar saudara dan
saudari sentiasa relevan serta menjadi modal insan yang diyakini

oleh industri.

17.Saya juga ingin merakamkan setinggi-tinggi penghargaan kepada
ibu bapa, para pensyarah, warga TVETMARA Bintulu serta rakan-
rakan industri yang sentiasa menjadi tulang belakang kepada
kejayaan institusi ini. Kepercayaan dan kerjasama yang terjalin
inilah yang membolehkan TVETMARA terus melahirkan graduan

berkualiti tinggi yang menyumbang kepada pembangunan negara.



Hadirin yang dihormati sekalian,

18. Akhir kata, Jadilah graduan yang bukan sekadar mencari
pekerjaan, tetapi mencipta peluang pekerjaan. Jadilah graduan
yang bukan sekadar mengejar kejayaan, tetapi meninggalkan
legasi. Bawalah nama baik TVETMARA Bintulu, MARA, negeri
Sarawak dan Malaysia ke mana sahaja saudara dan saudari

melangkah dengan ilmu, adab dan profesionalisme yang tinggi.

19. Ingatlah, seperti kata orang tua-tua, hutang emas boleh dibayar,
hutang budi dibawa mati. Jangan sesekali melupakan jasa ibu
bapa, pensyarah dan semua yang telah membimbing saudara dan

saudari hingga berjaya berdiri di pentas hari ini.

"Burung kenyalang megah terbang,
Membelah awan di bumi bertuah;
limu dijulang, bakat berkembang,

Membina negara, mengangkat maruah.

Sekian, wabillahi taufiq wal hidayah, wassalamualaikum

warahmatullahi wabarakatuh. Terima kasih.



